
ABSTRAK 

 

Kajian ini bertujuan mengenal pasti nilai-nilai murni serta menganalisis unsur 
pengajaran dalam teks prosa kesusasteraan Tamil SPM 2016-2020 dan mengaitkan 
nilai-nilai murni dalam pembentukan sahsiah murid dalam kalangan pelajar. Kajian 
ini adalah sebuah kajian kepustakaan yang menggunakan kaedah analisis kandungan 
serta teori moral dipelopori oleh Lawrence kohlberg dalam teks prosa kesusasteraan 
Tamil SPM 2016-2020. Dapatan Kajian menunjukkan terdapat 23 nilai murni dalam 
teks Agal Vilakku dan 15 nilai murni dalam teks Kavichakkaravarti. Terdapat juga 10 
unsur pengajaran dan 8 nilai murni dalam pembentukan sahsiah mulia dalam kalangan 
pelajar. Kesimpulannya, teks prosa kesusasteraan Tamil SPM 2016-2020 
mengandungi nilai-nilai murni dalam pembentukan sahsiah pelajar. Implikasinya, teks 
prosa kesusasteraan Tamil SPM 2016-2020 boleh dijadikan sebagai panduan dalam 
pembentukan sahsiah pelajar. 

MORALE VALUES IN TAMIL LITERATURE TEXTBOOKS SPM 2016-2020  

 

ABSTRACT 

 
This study is aimed to identify various moral values and analyse teaching elements 
contained in the prose texts of Tamil Literature SPM 2016-2020. The study associated 
those values and elements identified with the aspect of personality development 
among students. The study is based on qualitative research which has conducted 
content analysis with reference to the theory developed by Lawrence Kohlberg in 
prose texts of Tamil Literature SPM 2016-2020. According to the findings in this 
study, there are 23 moral values in Agal Vilakku and 15 moral values in 
Kavichakkaravarti. The study identified 10 teaching elements and 8 moral values 
which are related to the personality development among students. As a conclusion, 
these literatures of Tamil SPM 2016-2020 consists of various morals values that are 
deem important towards the personality development among students and it should be 
made as guidance in developing the personality of a student.  

BAB 1 

 

 

 

 

PENGENALAN 

 

 

 

 

 

1.1 Pendahuluan 

 

Kebanyakan sarjana berpendapat bahawa kesusasteraan memainkan peranan yang 

sangat penting dalam pembangunan insan dan negara. Mengikut Rahman Bujang 

(1997), kesusasteraan bersifat dinamik dan mampu mengubah corak pemikiran 

masyarakat. Mempelajari dan menghayati kesusasteraan ini sudah pasti dapat 

mengubah minda manusia yang bersifat jahil kepada yang berpengetahuan. Terdapat 

pelbagai karya kesusasteraan yang berbentuk fiksyen dan juga bukan fiksyen. 

Sebenarnya, pembaca boleh merasai kehidupan sebenar yang diketengahkan melalui 

karya-karya ini.  

Dewasa ini, bidang kesasteraan semakin pesat berkembang, khususnya dalam 

bidang pendidikan. Semenjak kurun ke-18, bidang sastera moden telah mengalami 

perkembangan yang begitu pesat. Dalam konteks ini, perkembangan sastera Tamil 

klasik telah mula berkembang di India Selatan sejak sebelum Masihi lagi. Bidang 

sastera ini mempunyai identiti tersendiri kerana karya-karya sastera ini mencerminkan 

identiti dan pengenalan kepada sesuatu bangsa dan masyarakat. 

 

Dalam kehidupan kita, aspek nilai-nilai murni adalah sangat penting dalam 

pembentukan seseorang  manusia ke arah menjadi insan yang berakhlak tinggi. Oleh 

itu, pengkaji telah mengambil kira aspek-aspek nilai-nilai murni dalam hasil karya 

Tamil berjudul Agal Vilakku dan Kavichakkaravarti untuk melihat peranan  nilai 

tersebut ke arah pembentukan sahsiah diri seseorang manusia, terutama pelajar. 

Sahsiah yang unggul inilah mendorong manusia untuk berfikir dan bertindak ke arah 

kesempurnaan, kemajuan dan kebaikan diri. 

 

 

1.2  Latar Belakang Kajian 

 

Karya sastera merupakan bahan rujukan yang terawal yang digunakan secara rasmi 

untuk menggambarkan sejarah sesebuah masyarakat. Karya sastera tidak pernah lari 

daripada kehidupan manusia yang berkait rapat dengan sosiobudaya dan sejarah. 

Sebenarnya. perkembangan sastera moden bermula pada abad ke-18. Hasil karya 

sastera seperti novel, drama, cerpen dan puisi telah membuka ruang kepada wajah 

baru dalam kesusasteraan Tamil. Novel dan cerita dari negara Barat juga telah mula 

meresap sastera prosa tradisiona lalu berkembang menjadi sastera moden. 

  Dalam konteks perkembangan pesat sastera moden ini, komponen-komponen 

sastera turut diterapkan dalam kesemua Sukatan Pelajaran Bahasa Kurikulum 

Bersepadu Sekolah Rendah (KBSR) dan Kurikulum Bersepadu Sekolah Menengah 

(KBSM). Tujuan utama penyerapan unsur-unsur kesusasteraan ini dalam pengajaran 

mata pelajaran bahasa adalah untuk memberi peluang kepada para pelajar menikmati 

keindahan sesuatu bahasa serta menghayati cara kehidupan seseorang insan yang 

mulia dan bahagia.  

 

  Kementerian Pendidikan Malaysia (KPM) telah menyerapkan komponen 

sastera, khasnya ceiyul (puisi tradisional) Tamil dalam mata pelajaran Bahasa Tamil 

KBSM. Pihak KPM memilih ceiyul-ceiyul kerana mengandungi nilai-nilai murni dan 

pengajaran yang tinggi bagi menjalani kehidupan mulia di samping berhasrat 

memperkenalkan kesusasteraan Tamil klasik kepada pelajar.  

 

  Tujuan pengajaran kesusasteraan Tamil di sekolah adalah untuk menanam 

nilai-nilai murni dalam diri pelajar-pelajar demi mewujudkan masyarakat yang 

bermoral tinggi. Sastera sangat penting bagi pelajar-pelajar, khususnya di peringkat 

menengah agar mereka dapat menghayati nilai-nilai murni dan moral yang harus 

diamalkan untuk menjalani kehidupan seharian mereka. Nilai-nilai ini adalah sangat 

diperlukan bagi melahirkan generasi yang bakal menerajui negara kita yang 

memperlihatkan ciri-ciri  kerohanian dan moral. Sehubungan itu, Agal Vilakku dan 

Kavichakkaravarti telah dipilih sebagai teks kesusasteraan Tamil SPM untuk pelajar 

Tingkatan Empat dan Lima. 

  Agal Vilakku karya M.Varatharasan ialah sebuah novel sastera Tamil 

membawa tema akhlak yang mulia dan kemampuan memelihara perasaan menjadi 

asas kejayaan hidup. Selaras dengan tema ini, novel ini didapati termuat dengan 

banyak nilai moral yang boleh membantu membentuk keperibadian seseorang 

pembaca menjadi insan yang sempurna dalam kehidupannya. Novel Agal Vilakku 

mengisahkan kehidupan dua orang sahabat baik yang mengamalkan nilai setiakawan 

yang tinggi telah menuju ke arah kehidupan bertentangan kerana mempunyai 

pandangan yang berbeza terhadap akhlak. Namun, mereka tetap mengamalkan sikap 

tanggungjawab dan melahirkan perasaan kasih sayang yang luhur terhadap sesama 

sendiri yang boleh menjadi ikutan para pembaca dalam menjalinkan hubungan 

persahabatan setia dalam kehidupan masing-masing. Novel ini turut menyampaikan 

mesej bahawa kedudukan seseorang tidak akan tetap kekal dan menjamin kehidupan 

sejahtera pada masa depan sekiranya gagal memelihara sifat keperibadian. Di 

samping itu, novel ini turut membawa peringatan bahawa sifat kebijaksanaan dan 

kecekapan diri kita semasa alam persekolahan masih tidak akan tetap diwarisi apabila 

kita melangkah ke alam dewasa. Oleh sebab itu, kekurangan pada diri kita pada 

sesuatu boleh menjadi kekuatan kita pada masa depan.  

 

  Drama Kavichakkaravarti karya K.Azhagirisaamy yang berlatarkan zaman 

feudal yang menggabungkan peristiwa-perstiwa sejarah pula membawa tema 

keunikan dan ketokohan seorang penyair. Drama ini mengisahkan sifat keunikan 

seorang penyair klasik bernama Kambar yang digelar sebagai Kavichakkaravarti 

(maharaja dunia syair). Beliau ialah seorang penyair tersohor, disegani dan disanjungi 

semua raja dan golongan lain kerana memperlihatkan ketokohan yang luar biasa dan 

memiliki keunikan tersendiri dalam mencipta syair-syair klasik Tamil yang 

termashyur di India Selatan. Kavichakkaravarti Kambar lebih menonjolkan sikap 

mengutamakan unsur-unsur kemanusian dan kemasyarakatan yang bertunjangkan 

prinsipnya, sastera untuk rakyat, iaitu sastera yang mengutamakan dan memuliakan 

rakyat. Pendekatan Kambar ini memang bertentangan pemikiran penyair zaman 

feudal yang mengutamakan dan mengagung-agungkan golongan bangsawan. Teks 

seumpama ini juga boleh sedikit sebanyak memberi peluang kepada pelajar 

mengetahui sejarah bangsa dan dapat menikmati genre drama yang jarang-jarang 

ditemui dalam karya sastera Tamil. Drama ini turut menekankan bahawa sifat 

keunggulan dari segi pegangan nilai dan prinsip hidup akan menjadikan seseorang itu 

unik dan istimewa.   

 

  Oleh sebab itu, bahan-bahan sastera yang dipilih sebagai bahan pengajaran 

dan pembelajaran dalam bahasa Tamil di peringkat sekolah menengah adalah 

bertujuan untuk merealisasikan objektif dan falsafah pendidikan negara bagi 

melahirkan generasi negara yang bersikap sempurna berasaskan nilai murni bagi 

membentuk sahsiah yang mulia. Unsur-unsur estetik yang dihayati dalam novel-novel 

sastera boleh dijadikan sebagai perangsang bagi mencetuskan pemikiran kritis 

mengenai persoalan dan isu moral. Sebenarnya, perkara ini dapat membantu usaha 

membentuk sifat keperibadian yang mulia dan positif untuk melahirkan generasi yang 

matang, berfikiran rasional dan bersahsiah mulia. 

 

  Pada masa yang sama, kesusasteraan Tamil sebagai komponen sastera dalam 

pendidikan menengah dapat meningkatkan minat membaca dalam kalangan 

pelajar-pelajar. Hal Ini juga boleh membantu pelajar-pelajar untuk membuat 

rasionalisasi, mengkritik dan menilai aspek-aspek karya sastera dan meningkatkan 

kemahiran membaca, di samping memahami dan mengintegrasikan nilai moral dalam 

karya sastera Tamil dalam pembentukan sahsiah pelajar. 

 

  Karya sastera novel, terutama Agal Vilaku, lebih berfokus kepada 

pengamalan nilai-nilai murni dan persahabatan yang bersifat setiakawan. Sebenarnya, 

novel ini boleh memainkan kedua-dua peranan, pembentukan sahsiah dan 

keperibadian serta cara menjalinkan persahabatan yang mulia dalam kalangan 

pelajar-pelajar peringkat sekolah menengah kerana pengkaji berpendapat bahawa 

sahsiah pelajar-pelajar, khususnya di peringkat sekolah menengah, semakin merosot 

dan sangat membimbangkan semua pihak akibat dorongan-dorongan luaran yang 

mudah memosongkan golongan remaja ini. Selain itu, para pelajar yang kurang 

memahami nilai setiakawan sering menjadi mangsa pihak tertentu yang memerangkap 

mereka sebagai sahabat lalu salah mempergunakan pelajar ini.  

 

 

1.3  Pernyataan Masalah 

 

Novel sastera Tamil banyak mengandungi aspek penulisan yang mementingkan 

pemupukan sifat kerohanian dan amalan akhlak yang baik. Tindak-tanduk pelbagai 

watak berupa anak muda, wanita, suami-isteri, sahabat, anggota keluarga dan ahli 

masyarakat yang menghadapi masalah-masalah yang menghimpitkan diri mereka 

telah berjaya diatasi segalanya secara rasional boleh menjadi pedoman dan sumber 

inspirasi kepada pelajar yang turut menghadapi masalah sedemikian dalam kehidupan 

mereka. Pada masa yang sama, nilai-nilai tradisi, kekeluargaan dan sosial serta 

norma-norma kaum India di samping sejarah kaum Tamil yang terpapar dan 

diutarakan secara jelas dalam karya-karya sastera membolehkan generasi muda 

mengenali, memahami dan menghayatinya dalam kehidupan mereka. 

 

  Kini, terlalu banyak masalah disiplin yang tercetus dalam kalangan 

pelajar-pelajar sekolah sering diperkatakan masyrakat dan media massa. Isu-isu ini 

meruncing dan  merisaukan pihak ibu bapa, keluarga, masyarakat, sekolah dan juga 

negara. Anak bangsa masa ini merupakan penentu masa depan negara. Akhlak dan 

perlakuan pelajar-pelajar inilah yang bakal menentukan imej negara dan akhlak rakyat 

yang bermoral tinggi. Justeru, pendidikan memainkan peranan yang sangat penting 

dalam pembentukan individu yang bermoral tinggi. Pemupukan nilai bukan sahaja 

dapat dilakukan melalui mata pelajaran Pendidikan Moral malah turut boleh 

diterapkan melalui mata pelajaran lain di samping semasa aktiviti di luar bilik darjah.  

 

  Seterusnya, usaha pemupukan nilai melalui Kurikulum Bersepadu Sekolah 

Menengah (KBSM) adalah selaras dengan prinsip Rukun Negara. Nilai murni yang 

dimaksudkan dalam KBSM ialah nilai kerohanian, kemanusiaan dan 

kewarganegaraan. Tujuan utama pemupukan nilai murni sebagaimana digariskan oleh 

Kementerian Pendidikan Malaysia (1990) adalah menanam sikap kesedaran, kefaha 

man, keyakinan diri dan kesyukuran. Pada masa yang sama, pemupukan nilai murni 

juga adalah untuk menanam semangat cinta akan nilai-nilai murni dan positif selain 

menekankan aspek menghormati kebaikan dan membenci keburukan. Usaha 

pemupukan nilai murni juga banyak membawa kebaikan kepada agama dan bangsa 

serta menghapuskan sikap negatif dalam kehidupan para pembaca. 

  Pendidikan negara bermatlamat untuk melahirkan rakyat Malaysia yang 

sempurna dan mempunyai nilai murni seperti kepercayaan kepada tuhan, berakhlak 

mulia, bertanggungjawab, setia terhadap negara dan memupuk perpaduan dalam 

kalangan rakyat yang berbilang bangsa. Sememangnya, karya sastera dapat membantu 

pihak Kementerian Pelajaran mencapai matlamat murni ini. 

 

  Secara umumnya, nilai-nilai murni sentiasa diterapkan secara implisit atau 

eksplisit menerusi karya-karya sastera. Dalam kajian ini, nilai-nilai murni yang 

dinyatakan dalam sukatan Mata pelajaran Pendidikan Moral SPM telah didapti 

terterap dalam teks kesusasteraan Tamil SPM 2016-2020. Sebenarnya, teks 

kesusasteraan Tamil SPM 2016-2020 bertaburan dengan pelbagai nilai yang 

berhubung kait dengan segala aspek kehidupan manusia. 

 

  Agal Vilaku merupakan novel yang sangat penting dalam sukatan pelajaran  

kesusasteraan Tamil Tingkatan Lima. Novel ini merupakan sebuah karya yang 

termuat dengan nilai-nilai berkaitan dengan perkembangan diri individu, keluarga dan 

masyarakat. Oleh itu, nilai-nilai murni dalam dalam novel ini wajar dihayati oleh 

semua pelajar di sekolah menengah supaya mereka dapat memupuk nilai moral yang 

sama dalam kehidupan mereka. Sehingga kini belum ada sebarang kajian dilakukan 

oleh mana-mana pihak untuk meninjau nilai-nilai murni yang terkandung dalam teks 

kesusasteraan Tamil SPM. Sebenarnya, Agal Vilaku ialah sebuah teks kesusasteraan 

Tamil SPM yang kaya dengan nilai-nilai murni yang menjadi asas untuk 

memperkukuh sahsiah diri individu di samping hubungan persahabatan, kekeluargaan 

dan kemasyarakatan demi melahirkan individu, dan anggota keluarga dan masyarakat 

yang bermoral, sejahatera dan harmoni. 

  Di samping itu, drama Kavichakkaravarti termuat dengan kisah penyair yang 

tersohor dan disanjungi yang menonjolkan keunggulan diri dengan memaparkan 

pelbagai nilai murni yang unik yang dapat mengkagumi para pembaca. Selain itu, 

ketohohan para penyair boleh menanam perasaan menghormati dan menyayangi para 

ilmuan dan guru-guru yang memperlihatkan ketohohan masing-masing serta 

mencintai sebarang bahasa, terutama bahasa ibunda. Seterusnya, karya ini juga 

memaparkan watak-watak yang mengamalkan pelbagai nilai murni yang menekankan 

tindakan adil, kesederhanaan dan hemah tinggi dalam menempuh pelbagai pancaroba 

kehidupan. Nilai-nilai ini turut boleh tertanam dalam diri pembaca, terutama para 

pelajar. Akhir sekali, drama ini juga menonjolkan nilai kesetiaan dan patriotisme yang 

harus dipupuk dalam kalangan pelajar kita. Sebenarnya, perwatakan dan nilai-nilai 

yang termuat dalam karya drama ini berjaya mencerminkan kesemua prinsip Rukun 

Negara yang menjadi falsafah pegangan rakyat Malaysia. 

 

  Oleh itu, pengkaji yang mengambil kira kesemua aspek tersebut, mengambil 

keputusan untuk membuat kajian terhadap novel Agal Vilakku karya M.Varatharasan 

dan drama Kavichakkaravarti karya K.Azhagirisaamy yang ditetapkan sebagai teks 

kesusasteraan Tamil SPM 2016-2020 untuk meninjau nilai-nilai murni yang terdapat 

dalam karya tersebut. 

 

  Banyak nilai moral didapati tersurat dan tersirat dalam teks kesusasteraan 

Tamil ini. Nilai-nilai murni ini wajar diketahui oleh pelajar-pelajar di peringkat 

pendidikan menengah, khususnya Tingkatan Lima untuk membolehkan mereka 

menyiapkan diri untuk  mengharungi alam keremajaan lalu terus melangkah ke alam 

kedewasaan  yang memerlukan akhlak dan sifat moral yang tinggi.  

  Dalam kajian ini, pengkaji akan menerangkan secara terperinci nilai-nilai 

murni yang terkandung dalam teks kesusasteraan Tamil SPM 2016-2020 yang selaras 

dengan sukatan pelajaran pendidikan moral tingkatan lima, khususny perkembangan 

diri individu. Nilai-nilai murni ini akan dijelaskan dengan terperinci supaya 

pelajar-pelajar menghayati nilai-nilai murni ini lalu menerapkan dalam perkembangan 

diri sendiri, terutama pemupukan sahsiah. 

 

 

1.4  Objektif Kajian 

 

Kajian ini menjurus kepada objektif seperti berikut. 

1. Mengenal pasti nilai-nilai murni dalam teks prosa kesusasteraan Tamil SPM 

 2016-2020.  

2. Menganalisis unsur pengajaran yang terdapat dalam teks prosa kesusasteraan  

Tamil  SPM 2016-2020.  

3. Mengaitkan peranan nilai murni dalam teks prosa kesusasteraan Tamil SPM  

2016-2020  dalam pembentukan sahsiah mulia dalam kalangan pelajar. 

 

 

1.5  Soalan Kajian 

 

Persoalan kajian adalah seperti berikut. 

1. Apakah nilai-nilai murni yang terkandung dalam teks prosa kesusasteraan Tamil 

SPM  2016-2020? 

2. Apakah unsur pengajaran yang terdapat dalam teks prosa kesusasteraan Tamil 

SPM  2016-2020? 

3. Bagaimanakah peranan nilai-nilai murni dalam teks prosa kesusasteraan Tamil 

SPM  2016-2020 dalam pembentukan sahsiah mulia dalam kalangan pelajar. 

 

 

1.6 Kepentingan Kajian 

 

Kajian ini menekankan kepentingan menerapkan nilai-nilai murni dalam kalangan 

pelajar sekolah menengah, khususnya di Tingkatan Lima. Nilai-nilai murni yang 

dikesan diharap dapat diterapkan demi membentuk  sahsiah pelajar.  

 

  Setiap kajian mempunyai kepentingan tersendiri dan kajian ini mengkaji 

nilai-nilai murni dalam teks prosa kesusasteraan Tamil SPM 2016-2020 yang 

membawa kesan ketara kepada pengkaji dan pembaca. Teks kesusasteraan Tamil 

SPM 2016-2020 sama seperti karya sastera lain sangat kaya dengan nilai-nilai murni. 

Kedua-dua karya ini menonjolkan pelbagai nilai murni yang mendorong 

perkembangan diri dan sahsiah para pelajar. Kajian yang terperinci terhadap 

aspek-aspek ini menyakinkan pengkaji bahawa sekiranya nilai-nilai murni tersebut  

diperinci dan dijelaskan dengan baik, pelbagai masalah dan isu disiplin dalam 

kalangan pelajar sekolah menengah  tentu dapat dibendung secara berkesan.  

 

  Kajian ini juga bertujuan untuk memberi pengajaran kepada pembaca kerana 

pengkaji yakin dapat menyedarkan para pelajar tentang kepentingan dan kegunanaan 

nilai-nilai murni dalam karya sastera Tamil, terutama novel dan drama yang dikaji 

dalam kehidupan seharian mereka. Di samping itu, pembaca juga dapat meningkatkan 

kemampuan membuat penaakulan secara kritis dan empirikal dengan mengenali dan 

memahami nilai-nilai murni tersebut dengan benar-benar.  

 

  Kajian terhadap nilai-nilai murni dalam teks kesusasteraan Tamil SPM 

2016-2020  juga diharapkan akan menjadi rujukan kepada semua pengkaji yang 

ingin membuat kajian susulan untuk mengenal pasti dan menampilkan novel-novel 

Tamil yang lain yang termuat dengan nilai-nilai murni.  

 

  Seterusnya, hasil kajian ini diharapkan dapat memberi pendedahan dan 

kesedaran mengenai nilai-nilai murni yang terdapat dalam teks kesusasteraan Tamil 

SPM 2016-2020 untuk memastikan pelajar-pelajar di peringkat pendidikan menengah 

memupuk nilai-nilai murni lalu membentuk sahsiah yang positif dan mulia sebelum 

melangkah ke alam pendidikan yang tinggi dan sebagai bekalan bagi permulaan 

kehidupan dewasa.  

 

  Selain itu, penerapan nilai-nilai murni ini dapat membantu para pelajar 

lepasan SPM bagi mengenal pasti amalan-amalan positif dan nilai-nilai murni yang 

penting untuk mengatur perjalanan kehidupan diri mereka dalam menghadapi 

cabaran-cabaran duniawi yang penuh pancaroba.  

 

Akhir sekali, amalan-amalan positif dan nilai-nilai murni yang terkandung dalam 

karya sastera turut dapat membantu guru-guru melatih para pelajar membentuk 

keperibadian yang mulia, berfikiran positif dan memiliki sifat rohani, fizikal dan 

emosi yang mantap. Oleh sebab itu, karya sasera seperti novel dan drama   dapat 

dijadikan sebagai contoh karya sastera yang sesuai untuk menerangkan kepentingan 

amalan moral dan nilai-nilai murni ketika mengharungi pelbagai cabaran, rintangan 

dan kerumitan demi menjalani kehidupan yang sejahtera, bahagia dan sempurna.  

 

 

1.7  Batasan Kajian 

 

Kajian yang bertajuk Nilai-nilai Murni dalam Teks Kesusasteraan Tamil SPM 2016 

mempunyai beberapa batasan. Walaupun teks kesusasteraan Tamil SPM 2016-2020 

sebenarnya terdiri daripada novel Agal Vilakku, drama Kavichakkaravarti dan 

sekumpulan sajak yang boleh meluaskan skop kajian, namun pengkaji telah 

membataskan fokusnya kepada novel Agal Vilakku dan drama Kavichakkaravarti 

sahaja. Selain itu, skop nilai-nilai murni juga begitu luas. Oleh yang demikian, 

nilai-nilai murni yang dikaji juga dihadkan kepada nilai-nilai moral yang digariskan 

dalam sukatan mata pelajaran Pendidikan Moral SPM sebagai pengukuran dalam 

menjelaskan nilai-nilai murni yang terdapat dalam teks kesusasteraan Tamil SPM 

2016-2020. 

 

  Selain itu, sukatan Pelajaran Pendidikan Moral KBSM Tingkatan Lima 

mengandungi sebanyak 36 nilai moral yang berkaitan dengan tujuh bidang seperti 

perkembangan diri, kekeluargaan, alam sekitar, patrotisme, hak asasi manusia, 

demokrasi, serta keamanan dan keharmonian. Oleh sebab bidang-bidang 

pembelajaran dalam Pendidkan Moral Tingkatan 5 ini terlalu luas skopnya dan 

bilangan nilai moral yang ditentukan pun terlalu banyak, pengkaji telah membataskan 

kajiannya kepada nilai-nilai moral yang berkaitan dengan perkembangan diri sahaja. 

Oleh itu, pengkaji memfokuskan kajian ini pada 12 nilai yang berkaitan dengan 

perkembangan diri terdiri  seperti kepercayaan kepada Tuhan, amanah, harga diri, 

bertanggungjawab, hemah tinggi, toleransi, berdikari, kerajinan, kasih saying, 

keadilan, rasional dan kesederhanaan sahaja. Pengkaji mengehadkan kajiannya atas 

nilai-nilai berkaitan dengan perkembangan diri sahaja kerana berhubung rapat dengan 

pemupukan sahsiah pelajar serta tujuan ketiga kajian ini, iaitu mengaitkan  nilai 

murni dalam teks kesusasteraan Tamil SPM 2016-2020 dengan pembentukan sahsiah 

mulia dalam kalangan pelajar. 

 

 

1.8  Sumber Kajian 

 

Dalam kajian yang bertajuk Nilai-nilai Murni dalam Teks Kesusasteraan Tamil SPM 

2016 ini, sumber pertama ialah sumber premier yang terdiri daripada teks 

kesusasteraan Tamil SPM 2016-2020. Teks kesusasteraan Tamil ini merangkumi 

novel Agal Vilakku karya M.Varatharasan dan drama Kavichakkaravarti karya 

K.Azhagirisaamy sahaja. Sumber kedua ialah sumber sekunder yang bertindak 

sebagai landasan untuk melaksanakan kajian ini. Sumber sekunder ini terdiri daripada 

buku-buku berkaitan dengan teori serta novel dan drama. Di samping itu, penulisan 

ilmiah, artikel, jurnal dan artikel kritikan serta buku-buku berkaitan dengan  

kesusasteraan Tamil , bahan-bahan internet dan bahan-bahan rujukan lain daripada 

sumber yang sah juga turut digunakan untuk melengkapkan kajian ini.  

  Pengkaji menjadikan Perpustakaan Universiti Perguruan Sultan Idris dan 

Perpustakaan Utama Universiti Malaya sebagai perpustakaan utama membuat 

rujukan. Selain itu, Perpustakaan Negara, Perpustakaan Universiti Kebangsaan 

Malaysia, Perpustakaan Universiti Putra Malaysia, Perpustakaan Tun Abdul Razak, 

Ipoh, Perbadanan Perpustakaan Awam, Negeri Perak, Tambun dan Perpustakaan 

Muththamil- Pathippakam (Perpustakaan Khas bagi Buku-Buku Tamil di Sentul) 

Kuala Lumpur turut dikunjungi. Di perpustakaan ini, rujukan definisi istilah yang 

terdapat dalam tajuk kajian dibuat berdasarkan kajian dan penulisan sarjana-sarjana 

yang berkaitan dengan tajuk yang dikaji di samping mengumpul bahan-bahan utama 

yang lama dan baru yang berguna untuk kajian ini.  

 

 

1.9  Definisi Konsep dan Operasional 

 

Dalam kajian ini terdapat beberapa perkataan atau istilah yang perlu difahami oleh 

pembaca. Pengkaji telah menyenaraikan beberapa istilah serta definisi konsep bagi 

memudahkan pembaca untuk memahami setiap istilah tersebut. 

 

 

1.9.1  Nilai Murni 

 

Nilai murni adalah bermaksud sifat luhur. Menurut Ahmad Bin Said (1990), nilai 

bermaksud mutu, faedah, kepentingan ,dan penilaian suatu tingkah laku, pegangan, 

amalan, aktiviti dan objek. Nilai ialah komponen dalam sistem kepercayaan. Nilai 



16 
 

wujud sebagai hasil pertimbangan dan penilaian akal fikiran dan perasaan mengenai 

suatu keadaan atau fenomena (Rohaida, 2003). 

  Mengikut Kamus Sastera Melayu terkini (2003), nilai bermaksud suatu 

perbuatan atau tingkah laku yang digemari atau dibenci. Kata nilai menyentuh perihal 

perasaan dalaman yang diperihalkan oleh individu melalui tingkah lakunya. Perasaan 

dalaman yang ditunjukkan menerusi tingkah laku individu itu ialah penzahiran nilai 

daripada idea mengenai suatu kepercayaan, faedah, perkara atau fenomena yang 

memberi pengaruh kepada diri seseorang.  

 

 

1.9.2  Novel  

 

Novel ialah salah satu genre sastera yang paling popular dalam kalangan pembaca 

sekarang. Kata ‘novel’ berasal daripada kata Itali novella yang membawa maksud 

sesuatu yang baru, berita atau sesebuah cereka yang bercorak baru. Menurut Hashim 

Awang (1984), novel ialah karya fiksyen yang panjang. Dengan erti kata lain, novel 

ialah karangan berbentuk cereka, iaitu cerita rekaan yang dikarang dalam bentuk 

prosa. Oleh itu, novel dikategorikan sebagai prosa naratif (Rahman Shaari, 

2001).Novel biasanya mengisahkan kisah seseorang watak utama yang diiringi 

beberapa watak sampingan. Watak-watak tersebut pula dipaparkan kepada 

pembacanya dengan menggabungjalinkan latar, plot, teknik plot dan unsur-unsur 

fiksyen lain di samping daya rasa, kepekaan dan keprihatinan penulis terhadap 

apa-apa yang diamati dan dialami oleh masyarakat. Watak-watak ini akan 

memaparkan pelbagai perasaan. Plot atau susunan ceritaya adalah berdasarkan aspek 

permulaan, perkembangan, konflik, kemuncak dan peleraian yang akan menyelitkan 

aspek persoalan, nilai, pengajaran dan mesej yang menyentuh hati nurani 

pembacanya.  

 

 

1.9.3  Drama 

 

Drama juga termasuk dalam genre sastera. Kata ‘drama’ berasal daripada kata Greek 

dran yang bermaksud tindakan atau melakukan.  Kata drama dikenali sebagai 

sandiwara dan lakonan dalam bahasa Melayu. Drama diertikan sebagai komposisi 

yang biasanya dalam prosa, menceritakan kisah yang diwakili oleh pelakon yang 

menyamar sebagai watak-watak dan bercakap dialog (Globse). Sebenarnya, drama 

membawa gambaran hidup manusia yang dicipta oleh pengarang melalui daya 

imaginasi,fantasi, pengalaman hidup dan fakta sejarah .Berbeza dengan genre sastera 

yang lain,drama dihasilkan bukan untuk dibaca ,tetapi bertujuan untuk dipentaskan. 

 

 

1.9.4 Teks Kesusasteraan Tamil SPM 

 

Terdapat tiga buah buku teks bagi mata pelajaran kesusasteraan Tamil SPM, 

merangkumi Tingkatan Empat dan Tingkatan lima. Antaranya adalah novel bertajuk 

Agal Vilakku, karya M.Varatharasan drama Kavichakkaravarti karya 

K.Azhagirisaamy, dan puisi Kavithai Thoguppu. Pengkaji telah memilh novel Agal 

Vilakku, dan drama Kavichakkaravarti sebagai sumber kajian. Ketiga-tiga teks 

kesusasteraan Tamil SPM akan di gunakan dari tahun 2016-2020 

 

 

1.10  Kesimpulan 

 

Kajian bertajuk Nilai-nilai Murni dalam Teks Kesusasteraan Tamil SPM 2016 ini, 

memberi tumpuan kepada nilai-nilai murni dalam teks kesusasteraan Tamil SPM 

2016-2020 dalam pembentukan sahsiah dalam kalangan pelajar, khususnya 

pelajar-pelajar di sekolah menengah. Nilai-nilai murni yang dicungkilkan dalam 

kajian ilah nilai-nilai berkaitan dengan perkembangan diri yang digariskan oleh 

Sukatan Pelajaran Pendidkan Moral Tingkatan 5. Nilai murni dapat memupuk, 

menyemai serta melahirkan manusia yang berketerampilan dan seimbang dari segi 

jasmani, rohani, emosi dan akhlak yang seiring dengan Falsafah Pendidikan 

Kebangsaan yang ingin melahirkan individu yang berilmu pengetahuan, 

berketerampilan, berakhlak mulia dan bertanggungjawab.  

 

  Di samping itu, bab 1 ini turut membincangkan tujuan, kepentingan, latar 

belakang, batasan dan sumber kajian. Selain itu, pengkaji juga turut menghuraikan 

konsep nilai murni, novel dan drama yang digunakan dalam kajian ini. 

 

 

  




